
MPANDO WOWERUZA WA KRISTU

KODI MPANDO WOWERUZA WA KRISTU NDI CHIYANI?

Mu Baibulo, muli ziweruzo zisanu ndi ziwiri.  Zonse za izo ndi zofunika ndipo ukamawerenga Baibulo lako, udzazizindikira.  Ili ndi dongosolo la ziweruzozo:

1) Mpando Woweruza wa Kristu (Aroma 14:10)(2 Akorinto 5:10)
2) Mpando Wachifumu Waukuru Woyera (Chibvumbulutso 20:11-15)
3) Chiweruzo cha Amitundu (Mateyu 25:31-46)
4) Chiweruzo cha Dziko Lapansi (Yohane 12:31)

5) Chiweruzo cha Tsiku Lililonse m’Moyo wa Wokhulupirira (1 Akorinto 11:31)
6) Chiweruzo cha Israyeli m’Nthawi ya Masautso (Yesaya 4:4)(Ahebri 10:30-31)
7) Chiweruzo cha Angelo (1 Akorinto 6:3)(Yuda 6)
Mu phunziro lino, tiphunzira za chiweruzo chimene chimakhudza Akristu.  Chiweruzo chimenechi ndi mpando woweruza wa Kristu.  Timapeza ichi m’ndime ziwiri m’Chipangano Chatsopano.  Mu Aroma 14:10, Baibulo limati, “Koma iwe uweruziranji mbale wako? Kapena iwenso upeputsiranji mbale wako? Pakuti ife tonse tidzaimirira ku mpando wa kuweruza wa Kristu.”  Ndiponso mu 2 Akorinto 5:10, tiwerenge, “Pakuti ife tonse tiyenera kuonetsedwa ku mpando wa kuweruza wa Kristu, kuti yense alandire zochitika m’thupi, monga momwe anachita, kapena chabwino kapena choipa.”  Mu mavesi amenewa, Paulo-mtumwi wa Amitundu-akulankhula kwa anthu opulumutsidwa m’Chipangano Chatsopano.  Choncho, tilibe chikaiko kuti chiweruzochi chimakhudza opulumutsidwa okha basi.
Ku mpando woweruza wa Kristu, Yesu Kristu sadzaweruza ngati ndiwe wopulumutsidwa kapena wosapulumutsidwa.  Cholinga cha mpando woweruza wa Kristu ndi kusankha ngati udzalandira mphotho chifukwa cha kutumikira kwako kwa Mulungu utapulumutsidwa.  Utalandira Yesu Kristu kukhala Mpulumutsi wako, malo anasungidwa kwa iwe kumwamba ndipo palibe chilichonse chimene chingasinthe chochitikacho! (1 Petro 1:3-5)  Ngati Mkristu adzachita ntchito zabwino atapulumutsidwa, ndi kuti adzalandira mphotho ku mpando woweruza wa Kristu.  Ngati wopulumutsidwa adzachita ntchito zoipa atapulumutsidwa, ndi kuti zoipa zimenezo zidzaonongeka ndipo adzataya mphotho, komabe sadzataya moyo wake kapena chipulumutso chake!  Ngati ukufuna kuona izi m’malembo, uwerenge 1 Akorinto 3:11-15.  Ndibwerezanso kuti wolemba wa ndimezo ndi mtumwi Paulo, ndipo akulankhula ku gulu la amitundu opulumutsidwa.  Chifukwa chake, takopeka mtima kuti mavesi amenewa amakhudza ife a Chipangano Chatsopano.

CHOLOWA

Pali mphotho zosiyana-siyana zimene Mkristu angathe kulandira ku mpando woweruza wa Kristu.  Imodzi ya mphotho zimene Mkristu angalandire ndi cholowa.  Ungapeze ndime zokamba za cholowa m’mau a Paulo, Petro, ndi Yohane.  Koma, khala wosamalira kwambiri pamene ukuphunzira za cholowa chifukwa mtundu umodzi wa cholowa umalandira chifukwa cha kutumikira kwako kwa Ambuye Yesu Kristu. Komanso pali mtundu wosiyana wa cholowa umene umalandiridwa ndi Mkristu ali yense akakhulupirira pa Yesu Kristu.  Mu Aefeso 1:11, Paulo analankhula kwa opulumutsidwa nati, “Mwa Iye tinayesedwa cholowa chake, popeza tinakonzekeratu monga mwa chitsimikizo mtima cha Iye wakuchita zonse monga mwa uphungu wa chifuniro chake.” Kuchokera ku Chizungu Baibulo limati, “Mwa Iyenso tinalandira cholowa...”  Zindikira apa kuti Paulo akukamba za zinthu zimene zinachitika kale.  Opulumutsidwa analandira kale cholowa!  Komanso, ona mau opezeka mu Akolose 3:24.  Baibulo limati apo, “Podziwa kuti mudzalandira kwa Ambuye mphotho ya cholowa; mutumikira Ambuye Kristu mwaukapolo.”  Cholowa chofotokozedwa ndi Paulo m’ndimeyi ndi chinthu chimene opulumutsidwa angalandire kutsogolo.  Cholowachi ndi mphotho imene idzaperekedwa chifukwa cha kutumikira kwako kwa Yesu Kristu!  Tsono, m’vesi imodzi tawerenga za cholowa chimene tili nacho kale, koma m’malo osiyana tawerenga za cholowa chimene tingachilandire ngati tidzatumikira Ambuye.

Ngati Akristu, pali zinthu zina zimene zinalonjezedwera ife.  Timadziwa zeni zeni kuti tili ndi nyumba m’mwamba chifukwa cha Yohane 14:1-3.  Mu 1 Yohane 3:2 ndi ndime zofanan, talonjezedwa kuti tidzakhala ndi thupi latsopano, monga thupi limene Yesu ali nalo tsopano.  Ndiponso, ngati ana a Mulungu, tinalonjezedwa moyo wosatha. (1 Yohane 2:25)  Zinthuzi ndi mbali za cholowa chimene tinalandira kale pamene tinalandira Kristu kukhala Mpulumutsi wathu.  Sitimafunika kuchita chili chonse kulandira kapena kusunga cholowachi.   

Yohane anati mu Chibvumbulutso 5:10, “Ndipo mudawayesa iwo ufumu ndi ansembe kwa Mulungu wathu, ndipo achita ufumu padziko.”  Mu phunziro lachinayi (lapitalo), ndinatchula kuti Yesu Kristu adzalamulira dziko lapansi ngati Mfumu ya Mafumu kwa zaka chikwi.  Mu nthawi ya zaka chikwi zimene Yesu Kristu adzalamulira, iwe ndi ine tidzakhala ndi mwai wa kuchita ufumu naye.  Chimene chidzapangitsa ife kulamulira naye m’nthawi imeneyo ndi kutumikira kwathu kwa Mulungu m’nthawi ya moyo uno.  Ichi ndi cholowa chimene tingalandire kutsogolo.  Titapulumutsidwa ngati tidzatumikira Yesu mokhuluphirika, ndi kuti ku mpando woweruza wa Kristu tidzamva Ambuye wathu akunena, “Chabwino, kapolo wabwino iwe; popeza unakhala wokhulupirika m’chaching’onongo’ono, khala nawo ulamuliro pa midzi khumi.” (Luka 19:17)  Ngati tidzatumikira mokhulupirika Kristu tsopano, ndi kuti tidzaloledwa kulamulira naye pa dziko lapansi.  Adzaikitsa atumiki okhulupirika ake kuti akhale mafumu amene adzalamulira midzi ina konsekonse kwa dziko lapansi!  Koma, samala ndithu.  Mtumwi Paulo amatiuza mu 2 Timoteo 2:12, “Ngati tipirira, tidzachitanso ufumu ndi Iye; ngati timkana Iye, Iyeyunso adzatikana ife.”  Titapulumutsidwa ngati tidzamvera mokhulupirika Ambuye, kutsogolo tidzakhoza kulamulira ndi Kristu mu nthawi ya ufumu wa Kristu m’zaka chikwizo.  Ngati tidzamukana, ndi kuti sitimvera Iye titapulumutsidwa, ndiye ku mpando woweruza wa Kristu, adzatikaniza mwai wakulamulira naye.  Ndi chofunikira choti uzindikire kuti ngati sitidzamumvera mokhulupirika titapulumutsidwa, sitidzataya chipulumutso chathu, koma tidzataya mwayi wathu wakulamulira naye m’nthawi ya zaka chikwizo.  Iyi ndi imodzi ya njira imene zinthu zako zingaonongeke ku mpando wakuweruza wa Kristu. (1 Akorinto 3:15)
MAKORONA

Mtundu wina wa mphotho umene Mkristu angalandire ndi korona.  Mu Baibulo, muli makorona anayi osiyana amene amatchulidwa.  Muli korona wa chilungamo, korona wa chikondwero, korona wa moyo, korona wa ulemerero.  Tisanaone korona aliyense, tikufunika kuona zimene Paulo ananena mu 1 Akorinto 9:24-25.  Mu mavesi awa, mtumwi Paulo akufaniza moyo wa Mkristu ndi masewero.  Anati, “Kodi simudziwa kuti iwo akuchita makani a liwiro, athamangadi onse, koma m’modzi alandira mphoto?  Motero thamangani, kuti mukalandire.  Koma yense wakuyesetsana adzikanizira zonse.  Ndipo iwowa atero kuti alandire korora wakubvunda; koma ife wosabvunda.”  Osewera amapanga mafizo kwambiri ndipo amagwira ntchito mwachangu kuti angalandire mphoto imene idzabvunda.  Ife amene tili Akristu tiyenera kugwira ntchito mwachangu ndi kuyesa kwambiri kumvera Mzimu wa Mulungu m’malo mwa thupi lathu kuti tsiku lina ku tsogolo tingalandire korona wosabvunda.  Korona ameneyo adzakhala wosabvunda, komanso sipadzakhala  munthu wokhoza kutilanda ife.

KORONA WA CHILUNGAMO

Woyamba wa makorona anayi amene tiphunzire ndi korona wa chilungamo.  Mu 2 Timoteo 4:8, “Chotsalira wandiikira ine korona wa chilungamo, amene Ambuye, woweruza wolungama, adzandipatsa ine tsiku lijalo: ndipo si kwa ine ndekha, komatunso kwa onse amene anakonda kuoneka kwake.”  Uyu ndi korona amene tingalandire ngati tiyembekezera kwambiri kuoneka kwa Kristu.  Tinaphunzira m’phunziro lachinayi kuti Yesu Kristu adzabweranso ku dziko lapansi posachedwa kuti atenge onse opulumutsidwa.  Ngati obadwa mwatsopano, tiyenera kukhala otanganidwa kwambiri kuchita malonda a Atate wathu mpaka tsiku la kuoneka kwa Kristu. (Luka 19:13)
Lingalira ngati munthu ayenera kuchoka kwa mwezi umodzi kuchita zinthu zosiyana-siyana. Alibe mwayi wakuona mkazi wake m’nthawi imeneyo.  Nthawi ikafika kwa munthu ameneyo kubweranso ku nyumba kwake, momveka mkazi wake ayese kukonza zonse bwino bwino.  Afuna kukondwetsera mwamuna wake ndi zonse zimene angapange.  Mwamuna akafika, angalowe pakhomo pa nyumba yake ndipo anganene, “Mkazi wanga, ndithu unandisowa kwambiri.  Wakonza zonse bwino bwino chifukwa cha kubweranso kwanga.  Ndazindikira kuti unalikudikirira ine.”  Ichi ndi chinthu chimene tidzafuna Mpulumutsi wathu kunena kwa ife akadzabweranso.  Akafika, tidzafuna iye kunena, “Mwana wanga, unandisowa ndithu.  Wakonzekera bwino bwino chifukwa cha kubweranso kwanga.  Ndazindikira kuti unalikudikirira ine ndithu.”  Ngati timakondatu kubwera kwake kutanthauza kuti tidzasunga mayendedwe athu bwino bwino ndipo tidzakhala otanganidwa kwambiri kuchita zimene anatiuza kuchita.  Tsono, ngati ukufuna kupatsidwa mphoto ndi korona wa chilungamo, khala wotanganidwa kutumikira Ambuye ndipo sunga maso ako pamwamba, kudikirira kuoneka kwake.  Ngati wina amakonda kubweranso kwa Ambuye Yesu Kristu, ndi kuti achite monga Paulo mu 2 Timoteo 4:7.  Mkristu wodikirira Yesu akhale wokhoza kunena, “Ndalimbana nako kulimbana kwabwino, ndatsiriza njiyayo, ndasunda chikhulupiriro.”
KORONA WA CHIKONDWERO

Korona wina amene tiphunzire ndi korona wa chikondwero.  Mu 1 Atesalonika 2:19, Paulo anati, “Pakuti chiyembekezo chathu, kapena chimwemwe, kapena korona wa chikondwero ndi chiyani?  Si ndinu nanga, pamaso pa Ambuye wathu Yesu m’kufika kwake?”  Ona m’ndimeyi kuti otembenuka mtima a Paulo anatchedwa makorona ake.  Korona uyu amatchedwa nthawi zambiri “korona wa wokopetsa miyoyo”.  Korona uyu adzalandiridwa chifukwa cha miyoyo imene unathandiza kuibweretsa  kwa Kristu.  Ndikufuna kulimbikitsa Mkristu aliyense amene akuwerenga phunziro lino.  Mu 1 Akorinto 3:6-8, Paulo akufotokoza kuti ntchito yakubweretsa anthu kwa Kristu imapitirira munthu mmodzi.  Palibe munthu amene angathe kuchita yekha ntchito yonseyo.  Anthu ena amabzala mbeu ya mau a Mulungu m’mtima mwa munthu.  Kenaka anthu ena amathirira mbeu imene yabzalidwa.  Nthawi itapita, Mulungu amaikulitsa ndipo pamapeto, munthu ameneyo wapulumutsidwa ndi Kristu.  Mu ndime 8, muli lonjezo labwino kwambiri.  Apo uwerenge, “Munthu wobzala ndi munthu wothirira ali m’modzi: ndipo aliyense adzalandira mphoto yake ya iye yekha, monga mwa kuchititsa kwake kwa iye yekha.”  Kapena unalalikira wosokera kale kale, koma sanalandire Yesu m’nthawi yomweyo.  Kapena posachedwapo, mlaliki wosiyana analalikiranso yemweyo ndipo wapulumutsidwa.  Ngakhale sanapulumtsidwe pansi pa ulaliki wako, udzapatsidwabe mphotho chifukwa unakwaniritsa udindo wako wakubzala mbeu!

Ndichenjeze iwe tsopano.  Munthu ali yense amene Mulungu amakulola iwe kumchitira mboni angasanduke korona wa chikondwero kutsogolo.  Koma kumbukira, ngati munthu ameneyo sadzapulumuka, sudzasowa korona yekha, koma moyo uwonso udzapita ku Gehena.  Chifukwa chake Mkristu ayenera kuzindikira nthawi zonse kuti anthu amafa ndipo amapita ku Gehena kuli konse.  Ngati tilibe masomphenya a choopsa cha osapulumutsidwa m’nyanja ya moto, adzaonongeka ndithu. (Miyambo 29:18)  Choncho, tiyenera kuchita zonse zimene tingathe kuchita kuti tibweretse osokera kwa Kristu, osati chifukwa cha korona basi, komatu kuti tipulumutse moyo wochokera ku chigamulo chosatha m’nyanja ya moto.

KORONA WA MOYO

Korona wina amapezeka mu Yakobo 1:12.  Ndimeyi imati, “Wodala ndi munthu amene amapirira mayesero; pakuti pamene wabvomerezeka, adzalandira korona wa moyo, amene Ambuye adalonjezera iwo akumkonda Iye.”  Korona wa moyo adzapatsidwa kwa anthu amene sadzagwa m’mayesero a uchimo.  Tonseli timakhudzidwa ndi mayesero.  Chifukwa uchimo umakhalabe m’kati mwa matupi athu, tili ndi nkhondo yosatha imene imalimbana m’kati mwathu.  Tili ndi chisankho.  Tingasankhe kugonjera Mzimu wa Mulungu kapena uchimo. (Agalatiya 5:16-17)  Mkristu akapirira mayesero a uchimo, ndi kuti korona m’modzi wa moyo waikidwa kumwamba kwa iye.  Komanso, ndikufuna kukumbutsa iwe kuti ngati Mkristu adzapanga chisankho cholakwika ndipo adzamvera thupi lake m’malo mwa Mzimu wa Mulungu, sadzataya chipulumutso chake.  Adzataya korona wa moyo ku mpando woweruza wa Kristu. (1 Akorinto 3:13-15)
KORONA WA ULEMERERO

Korona womaliza amene tiphunzire ndi wopezeka mu 1 Petro 5:4.  Petro anati, “Ndipo  Mbusa wamkulu adzaonekera, mudzalandira korona wa ulemerero wosafota.”  Korona uyu angalandiridwe popereka malembo kwa anthu a Mulungu mokhulupirika.  Nthawi zambiri korona uyu amatchedwa “korona wa mbusa”.  Amatchedwa motero chifukwa m’ndimeyi, Petro anafotokoza momwe munthu angakhalire mbusa wabwino wa nkhosa za Mulungu.  Tinganene popanda chikaiko kuti mbusa adzakhoza kulandira korona uyu ngati adzachita zimene zimapezeka m’ndimezi.  Koma palinso mwayi kuti Mkristu aliyense adzakhoza kulandira korona uyu ngati adzaweta nkhosa za Mulungu.  Mwina mphunzitsi wa Sunday sukulu  kapena munthu amene amaphunzitsa ena kunja kwa mpingo adzalandira korona uyu.  Ndi zoona, Petro akulankhula kwa akuru mu mavesi amenewa.  Kapena iwo okha akhodza kulandira korona ameneyo, kapena onse.  Posasamalira, Mkristu aliyense ayenera kuyesa ndithu kupereka mau a Mulungu nthawi zonse, ngati adzalandira korona wa ulemerero kapena sadzalandira. 

KUOPSA KWA AMBUYE

Mu 2 Akorinto 5:10-11, Paulo anapereka mau awa, “Pakuti ife tonse tiyenera kuonestedwa ku mpando wa kuweruza wa Kristu, kuti yense alandire zochitika m’thupi, monga momwe anachita, kapena chabwino kapena choipa.  Podziwa tsono kuopsa kwa Ambuye, tikopa anthu…” Ndithu, Mkristu asadere nkhawa za kutaya chipulumutso chake mu nthawi ya chiweruzo ichi.  Komabe, pali zinthu zambiri zimene angalingalire.  Kumbukira kuti Mulungu ndi Atate athu.  Amafuna ana ake kukhala abwino.  Amawakonda kwambiri koposa m’mene tingathe kuganizira.  Amatipatsa chisomo chakukhala ndi moyo kwa Iye tsiku ndi tsiku.  Anatipatsa Baibulo lakutsogolera miyoyo yathu.  Mzimu Woyera amakhala mwa ife nthawi zonse.  Anachita zonsezi kuti tingakhale ndi miyoyo yopindulitsa titapulumutsidwa.  Ngati Mkristu adzanyoza zonsezi, ndipo sadzachita kanthu kwa Ambuye m’nthawi yake pansi pano, ndi kuti adzakumudwitsa Atate ake.  

Ndigwilitsa ntchito chitsanzo cha atate ndi mwana wake.  Tinene kuti bambo akachoka kwa nthawi yaitali, ndipo m’nthawi imeneyo, afuna mwana wake kuchita zinthu zina m’nyumbamo.  Atate akadzafikanso, ngati mwana ameneyo wachita zonse zimene atate wake anamufunsa, ndi kuti bambo adzakondweretsedwa ndipo adzapatsa mwana wake mphotho chifukwa wachita ntchito yabwino.  Koma ngati mwana ameneyo sadzachita zimene bambo anamufunsa, chifukwa mwana anali waulesi ndipo ananyoza chifuniro cha bambo wake, ndiye bambo adzakwiya ndi mwana wake.  Bambo ameneyo adzadzudzula mwana ndipo sadzamupatsa mphotho.  Koma ukumbukire kuti ngakhale mwana sanachite chabwino, amakhalabe mwana wa bambo ameneyo ndipo palibe kanthu kamene kangasinthe chochitikacho.  

Chitsanzochi ndi chofanana kwambiri ndi njira imene mpando woweruza wa Kristu udzachitikira.  Ngati tinachita chabwino titapulumutsidwa ndi kutanthauza kuti tidzalandira mphotho.  Koma, ngati tinanyoza chifuniro cha Atate athu ndipo tinamvera matupi athu m’malo mwa Mzimu wa Mulungu, ndi kuti tiyenera kuyembekezera kuona kuopsa kwa Ambuye.  Momveka sadzatipatsa mphotho ngati tachita ntchito yoipa (1 Akorinto 3:15), koma ndi chotheka choti tingalangidwe m’njira zina zosiyana.  Tadziwa kweni kweni kuti sitifuna kukumudwitsa Mphulumutsi wathu.  Tifune kulandira mphotho yokwanira osati theka la mphotho yathu basi.  Yohane anati mu 2 Yohane 8, “Mudzipenyerere nokha, kuti mungataye zimene tizachita, koma kuti mulandire mphotho yokwanira.”  Ngakhale tachita chabwino china chake choti tadzikhundika mphotho m’mwamba, ngati tipanga molakwika kutsogolo, tingataye mphotho imeneyo.  Tsono ungaone ndi chofunikira kwambiri kwa Mkristu kuti ayende moongoka ngakhale atapulumutsidwa.  Osati kusunga chipulumutso chake, koma kusunga mphotho yake!  “Ndipo tsopano, tiana, khalani mwa Iye; kuti akaonekere Iye tikakhale nako kulimbika mtima, osachita manyazi kwa Iye pa kudza kwake.”  (1 Yohane 2:28)
CHIBVOMEREZO CHA MACHIMO

Ngati Mkristu wachita zoipa atapulumtsidwa, ndi kuti adzaona kuopsa kwa Ambuye ku mpando woweruza wa Kristu.  Ngati wopulumutsidwa adzazindikira kuti anachimwa, pali njira yakuchotsera zolakwazo umboni wake kuti sadzaweruzidwa chifukwa cha zimenezo ku mpando woweruza wa Kristu.  Mu 1 Yohane 1:9, Baibulo limati, “Ngati tibvomereza machimo athu, ali wokhulupirika ndi wolungama Iye, kuti atikhululukire machimo athu, ndi kutisambitsa kutichotsera chosalungama chili chonse.”  Ndimeyi inalembedwera guru la anthu limene linapulumutsidwa kale.  Munthu wosapulumutsidwa sangathe kudzichotsera machimo ake pakubvomereza.  Angachotse machimo ake ngati adzalandira Yesu Kristu.  Koma ngati ukufuna kukhala ndi chiyanjano chabwino ndi Mpulumutsi wako ndipo ukufuna kukhala ndi umboni woyera ku mpando woweruza wa Kristu, kutanthauza kuti uyenere kuulula machimo ako kawiri kawiri. 

Mu 1 Akorinto 11:31, Baibulo limati, “Koma ngati tikadadzizindikira tokha sitikadaweruzidwa.”  Mu nthawi ya moyo uno, ngati Mkristu adzayesa mtima wake pakubvomereza machimo amene anachita, ndiye tili ndi lonjezo loti Mulungu sadzatiweruza kutsogolo.  Mu 1 Timoteo 5:24, Paulo anati, “Zochimwa za anthu ena zili zooneka kale, zitsogola kunka kumlandu; koma enanso ziwatsata.”  Chinthu chabwino kwambiri kwa Mkristu kuchita ndi kuvundukula machimo ake usanaonekere ku mpando woweruza wa Kristu.  Sikutanthauza kuti ukufunika kuulula machimo ako kwa munthu wina.  Koma uyenera kubvomereza kwa Atate ako m’mwamba kuti unachimwa ndipo ukufuna Iye kukhululukira iwe.  Ngati Mkristu adzalephera kuulula machimo amene anachita atapulumutsidwa, machimo amenewo adzamtsatira ku mpando woweruza wa Kristu ndipo adzaweruzidwa komweko.  Tsono, opulumutsidwa onse ali ndi chisankho.  Ungabvomereze machimo ako tsopano ndi kulola Mpulumutsi wako kukusambitsa chosalungama chili chonse (1 Yohane 1:9) kapena ungapitirize kunyalanyaza machimo ako.  M’menemo, udzalola Yesu Kristu kukuweruza iwe ndi machimo ako onse ku chiweruzirocho.  Miyambo 28:13 imatipatsa chilangizo chabwino.  Imati apo, “Wobisa machimo ake sadzaona mwai; koma wakuwabvomereza, nawasiya adzachitidwa chifundo.”  Ngati unalakwa utapulumutsidwa, ungataye mphotho yako.  Ungataye kanthu ku mpando woweruza wa Kristu.  Ungakhumudwitse Mpulumutsi wako kwambiri.  Koma, ngati ufuna kukonza zimenezi, udzichepetse wekha, pita kwa Mulungu, ndipo umufunse kulenga mtima woyera ndi kukonza mzimu wabwino m’kati mwako. (Masalmo 51:10) 

